
Ekitea, beste biderik ez da 
IPCCk klima aldaketaren aurkako neurriak proposatu ditu; %50-%80 gutxitu nahi ditu gas isuriak 2050erako 

Arantxa Iraola 

IPCC Klima Aldaketari Buruzko Gobernu Arteko Taldeko zientzialari eta ordezkariek, urteko hirugarren txostena aurkeztu dute Bangkoken (Thailandia). Klima aldaketa saiheste aldera, 2050. urterako berotegi efektua eragiten duten gasen isuria %50-%80 murriztu behar dela ohartarazi dute. Klima aldaketak ekar ditzakeen ondorio lazgarriak gogora ekarri, eta, ekitea, ezinbestekoa dela esan dute, eta ezer ere ez egitea baino merkeagoa. Tenperatura igoera 2 gradutik gorakoa ez izatea litzateke egokiena, eta ikertzaileen aburuz, lor daiteke; 2030. urtea bitartean munduko BPG Barne Produktu Gordinaren %3 baino gutxiago erabili beharko litzateke horretarako. Hori lortzeko, aldaketa irmoa egin beharko dute munduko gobernuek: «Egun, ingurumenaren alorreko politikak ezegokiak dira; ekiteko garaia da». 

IPCCren txostenak gogora ekarri du berotegi efektua eragiten duten gasak %70 ugaritu direla 1970. urtetik gaur arte, eta geratzen hasteko unea dela. «Egungo martxan jarraitzen badugu, arazo larriak izango ditugu», eman du aditzera txostena egin duen zientzialarietako batek, Ogundale Davidsonek. IPCCko presidente Rajendra Pachaurik, gizarteak, oro har, egungo erritmoan kontsumitzeari laga beharko diola gogorarazi du. Bide horretan, azkar jokatu behar dela nabarmendu du : «Denbora eskura ez dugun luxua da». 

Bangkoken aurkeztutako txostena osatzeko eztabaida sutsuak izan dituzte ikertzaile eta agintariek. Txinako agintariak izan dira oztopo gehien jartzen saiatu direnetarikoak; C02 gasen isuria mugatzen bada, beren hazkunde ekonomikoa kolokan egon daitekeen susmoa dute. 

EB Europako Batasuneko Ingurumen komisario Stravros Dimasek adierazi du txosten honek erakusten duela ez dagoela «aitzakiarik» klima aldaketaren kontrako ekimen zabal bati lehenbailehen ekiteko. «Txostenak erakusten du badirela politikak eta teknologiak hori egiteko». 

datua  %3 

Munduko BPG-ren kostua. Berotegi efektua eragiten duten gasak atmosferan milioiko zenbat parte izaten duten neurtzen dute adituek. Egun 425ean dago kopuru hori. Oso gora egiten ez zaio utzi nahi, eta, diotenez, posible da: 2030. urtea bitartean 445-535 arteko tartean uzteko, munduko BPG Barne Produktu Gordinaren %3 baino gutxiago beharko litzatekeela esan dute IPCCko ikertzaileek. Lurraren berotze gehiegizko batek ekar ditzakeen kalteak baino gutxiago da hori; Nicolas Stern ekonomialariak lehengo urtean neurtu zuenez, gas isuriak kontrolatzen asmatzen ez bada, munduko ekonomian galerak BPGren %10 ingurukoak izan daitezkeela, eta txarrenean, %20koak. 

Berotzearen aurkako ideiak 

Eskura daude klima aldaketari aurre egiteko teknologiak; erabiltzeko garaia iritsi dela diote 

A.I 

IPCCren txostenak argi utzi du neurri klase asko hartu beharko direla klima aldaketari aurre egiteko. Bizitzeko era aldatu beharko da. Kontsumitzekoa. Teknologiak, hala ere, ere erraztuko du bidea. Hona hemen, alorrez alor, zer aldaketa aholkatzen diren. Teknologia hauek gehienak ja eskura ditugula ohartarazi dute, eta martxan jartzeko pauso irmoak baino ez direla falta. Tokian-tokian, hori bai, leku bakoitzeko errealitatera egokitzeko beharra agerian utzi dute. 

Energia iturriak 

Egun martxan dauden energia iturrien eraginkortasuna bilatu behar da, eta energia iturri garbien aldeko apustua egin. Txostenean aipatzen duten energia iturrien artean, nuklearra dago. «Ez dugu aholkatzen, soilik aztertu egiten dugu», zehaztu du IPCCko presidenteorde Bertz Mertz ikertzaileak. Etorkizunera begira, gaur egun oraindik oso garatuta ez dauden zenbait energia eskura izatea bilatu behar da, besteak beste, olatuen indarraren bidez elektrizitatea sortzeko. Zergak proposatu dituzte gas isuri kutsagarriak mugatzeko; diotenez, C02 tonako 50 dolar ordainduko balira, gas isuriak %27-%52 murrizten lagunduko litzateke, eta 100 dolarreko zergarekin, %63. 

Garraioa 

Gero eta gutxiago kutsatzen duten autoak egin behar dira, erregai alternatiboak bilatzeko ikerketak sustatu behar dira, garraio publikoaren aldeko politika irmoagoak sustatu behar dira, bai eta bizikletaren erabilera sustatzeko ekimenak ere. Aireko trafikoan ere gutxiago kutsatzen duten hegazkinak egiteko ahaleginak egin behar dira. 

Eraikuntza 

Energia gutxiago kontsumitzen duten etxe eta eraikinak egin behar dira. Etxea berotzeko eta hozteko sistemetan eraginkortasuna sustatu behar da, eta, ahal den kasuetan, eguzki energia erabiltzeko modua bilatu behar da. Taxuz jokatzen bada, 2030. urterako esparru honetan C02 gasak %30 murritz daitezkeela aurreikusi dute adituek. 

Industria 

Gas kutsatzaileen gaineko kontrola sustatu behar da enpresetan, eta ikerketa teknologikoa sustatu behar da ahalik eta gutxien kutsatzeko. Teknlogia zaharkitua duten enpresetan, bereziki, ahalegina egin behar da berritzeko, eta taxuz jokatu behar da alor honetan herrialde behartsuetako industriei laguntzeko ere. Birziklapenaren aldeko ohiturak eta politikak sustatu behar dira. 

Nekazaritza eta basozaintza 

Klima aldaketari aurre egiten laguntzeko konponbiderik « merkeenak» nekazaritzak eta basozaintzak ekar ditzakete. Basoek berotegi efektua eragiten duten gasak xurgatzen dituzte, eta, beraz, ahalegina egin behar da basoak ugaritu eta ondo zaintzeko. Nekazaritza eta abeltzaintza iraunkorraren alde egin behar da, eta ondo neurtu behar da, uztak bioerregaietarako bideratzen hasteak zer ondorio ekar ditzakeen. 

Hondakinen kudeaketak 

Berotegi efektua eragiten duten gasen %5 baino gutxiago sortzen dira hondakinen kudeaketaren ondorioz. Horiek kontrolatzea ere ezinbestekoa da. 

Asmakizun teknologikoak 

Ikertzaile batek baino gehiagok jarri dituzte mahai gainean maiz klima aldaketari aurre egiteko asmakizun teknologiko bitxiak: eguzkiaren izpiak eragozten saiatzea, ozeanoak eraldatuz C02 gasak xurgatzea... «Espekulazioetan» oinarritzen direla pentsatzen dute IPCCko ikertzaileek, eta ezagutzen ez diren nahi gabeko ondorioen «arriskua» handiegia dela oraindik horrelakoak erabiltzen hasteko. 

